
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA

(COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.
Vao maraina be ny faha – sivy ambiny folo n’ny volana aprily, dia efa vonona izahay hiainga hamonjy ireo mponina farany anaovanay ny fanadihadiana. Alohan’ny ahatongavana any anefa dia tsy mandalo kely aloha izahay,  mihaona amin’ny Lehiben’ny Faritra Matsiatra Ambony. Ny Sekretera Jeneralin’ny Faritra sy ny Talem-paritry ny Fampandrosoana no nandray anay, nohazavainay tamin’izy ireo ny tanjon’ny fanadihadiana sy ny antony nahatonga anay nisafidy an’i Fanjakana iasana : mifanojo amin’ireo vondron’olana nofaritana ny zava-misy ao aminy, faritra mitoka-monina koa izy kanefa be olona ao aminy, ka na ny fikaramana an-tsaha na ny olana amin’ny fanana-tany, na ny fahavitsian’ny omby miasa dia miteraka fahosana ara-toe -karena hoan’ ny mponina ao. Nohamafisin’izy ireo ary fa isan’ireo kaominina tena sahirana ato anatin’ny faritra tokoa i Fanjakana ka mifanojo tsara amin’ny zvatra takian’ny fanadiahadianay.    
Teny an-dalana, dia somary nijanona kely teo Isaorana aloha nanontany olona raha tsy diso lalana izahay.  Teo indrindra no nisy niresaka taminay fa eto Isorana indrindra izao ny Ben’ny tanànan’ny Fanjakana sy ireo Mpanolo-tsainany namonjy fivoriana, ka efa mamarana izany ry zareo. Fifandrifin-javatra ve sa tsara vintana tokoa izahay. Dia nitohy ny dia, Ingahy Ben’ny tanàna no nitari-dalana anay, sarotra ihany ny mahita ny lalana raha tsy misy mpitarika. Lalana miolakolaka, feno sampanana tsy mba misy fanoroan-dalana akory no nodiavinay, rehefa avy nandalo tanàna kely vitsivitsy, namakivaky ala dia nanomboka nanakina tanety izahay hamonjy ny renivohitry ny Kaominina, aok’izany ny hagaganay nahita ny hatsaran’ny lohasaha avy eo an-kavia. Toerana iray tsara itsangatsanganana hoan’ny te-hanao izany

	Betsaka no azo trandrahina ao anatin’ny Faritra…


Nohazavain’ny Ben’ny tanàna taminay teo am-pahatongavana ny faniriny hampandroso ny faritra iadidiany, manana tanjaka ara-pizahan-tany betsaka ny faritra miaraka amin’ireo rian-drano misy ao aminy, ireo ala, ireo loharano mafana ananany, ary ny valan-javaboahary vita nanahary izay mbola ahitana ireo karazan-gidro isan-karazany.Ny Ben’ny Tanàna, Ingahy Rakotoarimanana Thomas, moa dia sady lehilahy mihetsiketsika no manana tetik’asa marobe  sy paik’ady isan-karazany entina mampandroso ny kaomininy. Dia niroso tamin’ny fifidianana ny fokontany anaovana ny fanadihadiana izahay. Ny fokontanin’ny Ranomena no narosony anay. Saingy raha ny isan’ny mponina no jerena, dia tena manana vahoaka betsaka izy, ka ny tanànan’ny Andriamalama no ho raisina sady rahateo renivohitry ny fokontany. Noho ny faharatsian’ny lalàna, ny andro rahateo moa efa nihariva dia nijanona natory tao amin’ny kaominina izahay ka ny CSB no nampiantrano anay. Ny Ben’ny Tanàna koa moa, efa niomana ny hoany Ranomena ny ampitson’io hanatrika fivoriam-ben’ny fokontany.     
Nanararaotra io fotoana io izahay iarahana aminy. 9 km miala eo Fanjakana no misy ny tanànan’Andriamalama, ahitana 80 tafo eo ho eo no manorina azy, olona 8 isan-tokatrano ny salan’isam-pianakaviana ao aminy. 
Tao anatin ‘ny fialan-tsasatry ny paka moa ny fotoana nanaovana ny fanadihadiana dia tao an-tsekoly no nanaovana ny fivoriana. Nampandrosoin’ny olona izahay no sady nasain’izy ireo hanatrika ny fivoriana, nahafaly anay tokoa io fihetsika io satria manamora ny fahavitrian’ny olona mandray anay. Tonga nanatrika teo daholo ireo tompon’andraikitra eo anivon’ny fokontanin’ny Ranomena, sy ireo lehilahy sy vehivavy avy ao Andriamalama. 
Vao tonga tao Andriamalama izahay dia tsapanay avy hatrany fa tonga eto amin’ny tanànan’Ingahy Ben’ny Tanàna izahay. Vao eo am-pidirana, dia nahita fotodrafitr’asa maromaro izahay : Sekoly Ambaratonga voalohany iray (EPP), Sekoly tsy miankina aram-pinoana iray (Katolika), kianja filalaovana basket iray, fiangonana maromaro : Loterianina, Jesosy Mamonjy, RHEMA, toha-drano iray, siny ben-drano miaraka amin’ny fitarihan-drano misy fatsakana 5, misy tobi-pamaharana miaramila iray ihany koa izay ahitana miaramila 3 ao, misy vala fanaovana vakisin’omby iray ihany koa, ary farany miisa eo amin’ny 5 eo ho eo ireo tsena kely fivarotan’enta-madinika ao an-tanàna.    
Rehefa avy nampahaafantarin’ny Ben’ny Tanàna tamin’ny Filohan’ny fokontany izahay dia Ingahy Andrianjatovo Jean Claude, dia niroso namonjy ny sekoly izay efa feno olona avy eo en-tanàna sy avy any amin’ny tanàna manodidina niandry anay teo. Nandritra ny resadresaka nifanaovana teny an-dalana koa no nahatsapanay fa mpihaotra Ingahy Ben’ny tanàna sy ny Filohan’ny Fokontany, ary mbola fianakavian’ny Ben’ny tanàna ihany  ilay manolotra tany hanorenana toby fitsaboana. 

	Fivoriana iray tao amin’ny Fokontany…


Ireo Tompon’andraikitra eo an-toerana no nitarika ny fivoriana : ny Filohan’ny fokontany, Andriamatoa Andrianjatovo Jean Claude, ny Filohan’ny filan-kevitry ny Kaominina, Andriamatoa Ratolojanahary Jacques François ary ny Ben’ny Tanàna, andriamatoa Rakotoarimanana Thomas. Ny loha-hevitra nodonihana moa dia mahakasika ireo DAS izay nangatahan’ny mponina ny hametrahana azy aty amin’ny faritra satria ny faritra dia tafiditra ao anatin’ny faritra mena noho ny afitsoky ny dahalo sy ny mpangalatra, Anjaran’ny mponina arak’izany ny mandray an-tanana ny fampiantranona sy ny sakafon’izy ireo. Ny karamany kosa efa andraikitry ny fanjakana ny fandoavana izany. Efa nisy moa ny fandaminana mikasika izany, izay raha apatsiahivina eto dia ny fandraisan’ny feno 18 taona no miakatra rehetra ato anatin’ny fokontany anjara amin’ny sakafon’ireo miaramila 3 lahy, fandraisana anjara izay mitsinjara toy izao: vary akotry 10 kg hoan’ireo izay feno 18 taona no miakatra nefa tsy manana omby, 15 kg kosa hoan’ireo izay manana omby iray no mihoatra, ary vary akotry 20 kg kosa hoan’ireo manana omby mihoatry ny zato…   
Nampatsiahivin’ireo tomponandraikitra teo an-toerana koa moa tsy ara-dalana intsony ny fandoavan’ny olona io fandraisana anjara hoan’ny miaramila io. Izany no nahatonga an’ireo miaramila nitaky ny sakafony sady mandrahona ry zareo fa hiala ny faritra raha tsy samy manatitra anjarany amin’io sakafo io ny mponina. Arak’izany dia nampatsiahivina tamin’ireo solo-tena isa-tanàna tonga nanatrika ny fivoriana fa ny faha – 23n’ny volana aprily no fara- fandraisana ireo vary sakafon’ireo miaramila ireo aterina any aminy mivantana.  
Ankoatr’izay, dia nampatsiahivina tamin’ny be sy ny maro koa ireo sarany sy latsak’emboka tokony haloa mandritra ity taom-pamokarana ity : hoan’ny fanaovana vakisin’omby izay tokony ho vitaina alohan’ny daty nifanarahana ny valan’omby, hoan’ny fampiasan-dalana, tokony handray ny andraikiny ireo vaomieran’ny fandriam-pahalemana « quartier mobile » amin’ny fisokafan’ny lalana, ny fanangonana ireo haban-tsena hoan’ny mpivarotra vokatra avy eto an-toerana koa, isaky ny alakamisy ao Andriamalama, ny fandraisan’anjaran’ny tsirairay amin’ny fandoavana ny latsak’emboka antoka hoan’ny fahasalamana. Eo anivon’ny fokontany kosa, dia tokony hafaniganina ny fandrotsahana io latsak’emboka io dia ny TIF (Tahiry Ifampitsimbinana ny Fahasalamana) izany fa efa an-dalana ny fanorenana ilay tobim-pitsaboana. Manarak’izany, ny fikarakarana ireo lavaka hambolena Kafé Arabica. Ingahy RAKOTONDRIANA Marcel avy any Malaza no miandraikitra ny fandriam-pahalemana mandritra ny fambolena, dia namafisina indray fa tsy azo atao mihitsy ny mitondra antsy, na famaky na zava-maranitra hafa, izay mety handratra na hamoizana ain’olona mandritra io fotoana io   
Rehefa vita ny fitanisana lava be mikasika ireo latsak’emboka tokony haloa sy fampatsiahivana ireo andraikitry ny tsirairay, dia nitodika taty aminay amin’izay ny Filohan’ny fokontany nanome ny fitenenana, fotoana fanararaotana moa ny fivoriana toy izao azoana mahafantatra ny momba ny faritra ara-jeografika, sy ara-piaraha-monina. Ny renivohitry  ny fokontany ihany moa no nanaovana ny fanadihadiana, dia ny tanànan’Andriamalama izany. Saika miparitaka loatra ireo tanàna hafa sasany, no sady misy saro-dalana makany aminy. Izay indrindra no nahatonga anay nanaraotra ihany koa itony fotoana itony hidinidihana sy ifampiresahana ireo solo-tena isan-tanàna izay tonga teo. Avy any amin’ny tanàna 18 manodidina moa izy ireo, marihina fa 24 no fitambaran’ireo tanàna manambatra ny fokontany

	Ny sarin’ny tanàna araka ny fahitan’ireo mponina azy…


I Simone no nanentana ny tapany voalohany tamin’ny fanadihadiana. Nametahanay taratsay fotsy lehibe teny amin’ny solaitra be mba ahafan’ny olona manao ny sarin’ny fokontany ara-tsosialy, afahan’ny rehetra mahita ihany koa ny toerana sy ny elanelan’ireo tanàna manodidina, ireo sehatr’asa sahanina amin’ny andavan’andro, ny mampiavaka ny tsirairay ary ny itovian’ny rehetra, ny nofinofy ny mba fanirian’ny tsirairay. Dia nozarainay baoritra kely miloko ireo solo-tena isan-tanàna mba afahana manao izany, avy eo dia nangatahinay ireo olona ireo mba hanao sarin’ny tanànany avy, hametaka ireo lalana misy na fotodrafitr’asa hafa misy ao an-tanàna, ireo harena azo trandrahina, ary ireo asa fanao amin’ny andavan’andro. Hita ho faly sady dedaka ery ’ireo olona hizara aminay amin’ny alalan’ny sary ny zava-misy ao aminy ka tsy misalasala kely akory mameno ireto baoritra kely. Tsikaritray koa nandritra io fotoana io fa betsaka ireo olona mitazona kahié, saika mahay mamaky teny sy manoratra daholo ireo efa zoky olona. Hitanay ihany koa fa tsy dia betsaka ireo vehivavy mandray anjara ao anatin’ny fivoriana, ankoatra ny mpitam-bolan’ny fokontany izay vehivavy sy ireo vehivavy vitsivitsy mpikambana ao anaty fikambanana.  
Nandritra izay fotoana izay, dia nisy olona roa nirotsaka an-tsitrapo hanao ny sarintany teo amin’ilay  taratasy fotsy napetaka teo amin’ny solaitra be sy nametraka tao anatin’ny sary ny toerana misy ireo tanàna tsirairay. Sambany hoan’ny rehetra moa io fomba fiasa io, ka nisalasala teo am-panombohana, fa saingy vao hita ny toerana misy ny renivohitry ny fokontany, Andriamalama, dia nanaraka moramora fametahana ireo singa hafa toy ny lalantany, ireo tanimbary, ny sekoly, ireo tanàna manana rano  fisotro madio,…. Rehefa feno ireo, dia nasaina kosa ireo solo-tena isam-paritra hametraka ny toerana misy ny tanànany sy hitantara kely fohifohy ny niorenan’ny tanànany avy, ireo sehatr’asa iveloman’ny olona any, sns. Sady navitrika ny fandraisana anjara no tam-pifaliana sy tsy nisy fisalasalana no nanaovan’ny olona izany. Gaga sy talanjona fotsiny ny Ben’ny tanàna sy ny Filohan’ny fokontany fa mbola tsy nahita ohatr’izany nasehon’ireo mponina. Tsapanay tamin’ny endrik’ireo olona rehefa vita ilay sarintany ny fahafaham-pon’ny olona teo am-pijerena ny asa vitany; sarintany iray maneho ny fokontaniny.  
Tantara kely tsotsotra 
Notantarain’ireo zoky olona taminay koa nadritra io fivoriana io ny tantaran’ny tanàna. Ny Ben’ny tanàna, RAKOTOARIMANANA Thomas  koa nanampy hoe « Efa tamin’ny andron’ny faha-mpanjaka no niorina ny tanàna. Ny hoe Andriamalama dia avy amin’ny hoe riana malama izay tao avaratry ny tanàna no nisy azy » efa tamin’ny andron’ny faha-mpanjaka izany no niorina Andriamalama fa tao Fanjakana kosa no nipetraka ireo Mpanjaka.  
Hatramin’ny taona 1960 dia lasa renivohitry ny fokontan’ny Ranomena Andriamalama. Tanàna kely miisa telo no manambatra azy dia : Soaniangoana, Antsangy ary Soanatao. 
Hatramin’izao aloha dia, mbola olana ny fandraham-pahalemana, ka izany indrindra no mahatonga azy tafiditra ao anatin’ny faritra mena. Ireo fanafihana matetika ataon’ireo dahalo talohan’ny nahatongavan’ireo miaramila avy ao amin’ny DAS tamin’ny taona 2003 dia manamafy izany. Misy olona sasany nefa manamafy fa tsy hitany nisongadina loatra ny fiatrakan’ny fahatongavan’ireo miaramila ireo.   
Azo lazaina fa nihena ihany anefa ireo fanafihan’ireo dahalo hatramin’ny nipetrahan’ireo miaramila avy ao amin’ny DAS ireo. Nampiova zavatra betsaka tao an-tanàna ny fiverenan’ny fandriam-pahalemana amin’ny laoniny indray. Eo amin’ny lafiny famokarana izao, dia efa mba afaka manezaka manao zavatra maromaro ny olona, nisy nitantara ary fa efa betsaka ireo olona  sahy mampitobo isa ny ombiny. Hita taratra rahateo moa izany eo amin’ny  adidy haloa ho fandraisana anjara amin’ny fiantohana ireo miaramila  avy ao amin’ny DAS.  
Ankoatr’izany, dia betsaka ireo fotodrafitr’asa vaovao  naorina entina manatsara ny fiainan’ny olona toy ny : famatsiana rano fisotro madio, niarahana tamin’ny fikambanana VONJY sy ny fandaharan’asa SAHA Betsileo tamin’ny taona 2005. Ny taona 2003, no nidiran’ny finoana kristianina, sy nahatongavan’ireo karazana foto-mpinoana tsy miankina amin’ny FFKM, toy ny RHEMA, Fiangonana Jesosy Mamonjy, izay nitondra fiovana ihany koa hoan’ny mponina. Raisina ohatra eto ny fananganana sekoly nataon’ny fiangonana Katolika izay nampitombo ny isan’ny zaza miditra an-tsekoly sy ireo mpino katolika. 
Tamin’ny taona 2005 sy 2006 dia nisy hain-tany nahazo ny faritra, izay mety hampisy fiantrakany ratsy hoan’ny fambolena. Arak’izany dia mety hampihena ny vokatra miakatra amin’ity taona ity io trangan-javatra io. 
Ny fiainana eo anivon’ny fiaraha-monina 
Miisa 13 ireo tokatrano nohadihadiana nadritra ny fijanonanay tao an-tanàna ankoatry ny fivoriana. Ireo sehatr’asa iveloman’ny olona, ireo mahasahirana azy, ireo paik’ady entiny miatrika ny fiainana, ireo nofinofy sy hetaheta ary ireo endrika na toe-javatra entin’izy ireo mamaritra ny fahantrana sy ny fananana harena. 
Ireto avy ireo sahatr’asa iveloman’ny olona : fambolem-bary, fambolena mangahazo, katsaka, vomanga, voanjo, voanjobory,ary tsaramaso. Saika manana akoho, gana, gisa, vorontsiloza,… avokoa ny olona. Ny vokatra rehetra dia saika natokana hohanina avokoa. Hoan’ny ankamaroan’ny tokatrano dia tsy hohanina mandritra ny taona ny voka-bariny.   
Ny ankabeazan’ny olona ihany koa dia saika mamboly kafé daholo, hoan’ny mpamboly sasany dia tena fidiram-bola tsara tokoa izy. Ny olana mitranga anefa amin’izao fotoana izao ny fahanteran’ny fototra kafé, sy ny fihenan’ny vokatra miakatra efa taona maromaro izay. Miezaka mamerina indray ny fambolena kafé eo anivon’ny kaominina sy ny fokontany moa amin’izao ny Komitim-pirenena amin’ny famarotana ny kafé, mba hampitomboana ny vokatra. Misy ny fanentanana hamboly kafé arak’izany ataon’ireo ray aman-dreny ao an-tanàna; isan’izany ny fizarana maimaim-poana ny zana-kafé. Misy ihany koa fanoroana ny mponina amin’ny fanaovana famokarana zana-kafé izay iarahany amin’ny fandaharan’asa Amerikanina iray. Miandry ny fandalovan’ity farany moa amin’izao ny olona ho fanohizana ny asa.   

	Efa ela ny famokarana Kafé,  kanefa mbola mampidi-bola tsara foana raha… 


Raisintsika ohatra Ingahy RASABOTSY Noely, mananjanaka 5 izy, 2 amin’izay no efa mianatra any amin’ny CEG any Fanjakana. Ny fambolena no tena foto-pivelomany. Mamboly vary, katsaka, mangahazo, ary vomanga izy,… izay natokana hohanina fotsiny ny vokatra miakatra eo. Rehefa tonga ny maitso ahitra, dia ireo vokatry ny fiompiana madinika no amidiny : ireo akoho amam-borona izany. 
Hoy indrindra izy « Mba hanampiana ny vola azoko mandritra ny miaka-bokatra, dia mivarotra kafé koa aho. Ny vola azoko amin’ny kafé no afahako manatsara tsikelikely ny ato an-trano »  
Ohatra iray ihany koa Ramatoa RASOANANDRASANA, manan-janaka iray, tsy manambady, dia mbola miara-miaina miaraka amin’ny ray aman-dreniny. Mandritra ny fotoam-piasana an-tsaha, dia mikarama no ataony mba hanampiany ireo ray aman-dreniny. Rehefa miaka-bokatra izy dia mitety tanàna eny amin’ny manodidina mivarotra mofo gasy. Mba faniriany hono any aoriana any ny hanana tsena kely fivarotan’enta-madinika.   
Hoy indrindra izy nanampy «  ny fary, paraky, karazana anana, ny tsaramaso ary ny voanjobory, ireo izao no entana tena mandeha satria izay no tena ilain’ny olona. Tena fidiram-bola tsara hoan’ny ankabeazan’nytokatrano ny vokatra miakatra amin’ireo voly ireo. »  
Fa fidiram-bola no sady ahitana tombony tsara hoan’ny mponina koa ireto sehatr’asa farany ireto : fiompiana kisoa, omby, fiompiana tantely. Hoan’ny hafa indray, dia ny famarotana toaka gasy dia tena manome azy loharanom-bola azo antoka. 
Ny fiompiana omby hoan’ ireo mponina ao Andriamalama dia fomba iray anangonana ny harena, io no endrika isehoan’ny tahiry. Ny fananana omby dia mampiavaka ny manana azy eo amin’ny mpiara-monina. Arak’izany, ireo mpanankarena dia manana omby betsaka (mihoatra ny folo). Raisintsika ohatra amin’izany, ny fiolohan’ny fokontany, izay olona avy any Antananarivo, dia sady mamboly ohatry ny olona rehetra no mbola manana tsena kely fivarotana enta-madinika etsy ankilany, afaka mividy omby izy arak’izany amin’ny fotoana rehetra raha ilany izany. 
Ingahy RAVELO, izay mananjanaka 7, dia mamboly vary, mangahazo ary katsaka. Mandritry ny maitso ahitra, dia mandeha mikarama an-tsaha izy mba azoany vola etina miahy ny ao- tranony. Notantarainy fa mandritra ny miaka-bokatra, sy ireo fety isan-karazany, na ihany koa ireo lanonam-pianakaviana dia mivarotra toaka gasy any amin’ireo tanàna manodidina no ataony, miantoka izy amin’izany fa tsy manodina mivantana, ka ny tombony azony eo entiny hanatsarana ny fidiram-bolany.   

	Ny fiaim-piainana ao an-tanàna…


Saika ahitana ny kojakoja ilaina amin’ny fiainana andavan’andro ireo fivarotan’enta-madinika sasantsasany ao an-tanàna. Ao amin’ny fivarotan’ny vadin’ny fiolohan’ny fokontany ohatra dia misy saika ny karazan’entana rehetra sy ny karazan’java-pisotro tsy misy alikaola. 
Mitantara koa ireo vehivavy… 
Nifampiresaka tamin’ireo vehivavy tao an-tanàna koa izahay nandritra ny fotoana nipetrahanay tany, ny tapak’andro hariva no nanaovana izany tao amin’ny efi-trano kely aorian’ny biraon’ny fokontany; io fihaonana io dia nafahanay nifankahalala tamin’ireo vehivavy izay tsy voatery ho mpikambana ao anaty fikambanana, fa na ireo izay te-hizara aminay ny fiainany na dia fotoana fohy aza. Betsaka noho izany ireo vehivavy tonga tao. Mba hipetrahan’ny fifampitokisana eo amin’ny roa tonta, dia nangatahian’i Simone sy Monique ireo vehivavy mba hampafantatra ny tenany avy, ny anarany, ny fiainany, manambady sa tsia, ny taonany, ny isan’ny zanany, ny asa ataony, ny faniriany,… 

	Ireo vehivavy, ireo fananany, ireo nofinofiny…


Rehefa samy niteny avy ny rehetra, dia niroso tamin’ny fanadihadiana amin’izay izahay. Toy ny natao niaraka tamin’ny lehilahy, dia nozaraina baoritra kely miloko koa ny vehivavy, ka nasaina nofenoin’izy ireo ny ilany momba ireo sehatr’asa sahany avy, ny ambiny kosa ametrahany ireo hetahetany, ny nofinofiny, izay zavatra iriny hanatsarany ny fiainany…  
Nofehezina ao anatin’ity tabilao manaraka ity, ireo sehatr’asa sahanin’ireo vehivavy sy ny hetahetany :
	Endrikendriky ny fiainana amin’izao fotoana izao 
	Hetaheta sy nofinofy 

	Trano miefitra iray 

Fahamaroan’ny zaza velomina 
Fiompiana madinika: akoho amam-borona, kisoa

Fiompiana omby

Velaran-tanimbary kely


	Fananganana Sopitra iombonana hoan’ny vehivavy

Fampianarana hoan’ny ankizy

Mamokatra vary betsaka, hanao fiompiana madinika, akoho amam-borona, kisoa, 

Hafantatra ireo fomba fanabeazan’aizana, mba hahazo soram-piankohonana ny ankizy, hanana zavatra atao foana mba afahana miaina, mba ho isan’izany fianakaviana sambatra, hanana fahasalamana tomomban, hiankanjo tsara,… 
Hanana trano lehibe no sady tsara, hahavita asa- tanana vita amin’ny rary betsaka, hianatra manjaitra

Hanana  fiara fitanteram-bokatra, hanana vata fahita lavitra

Hanana tsena kely fivarotan’enta-madinika

Hanana solo-saina, zezi-bazaha sy fitaovam-pamokarana

Hanana fahafahana  mifandamina

Hanana omby betsaka, tany betsaka ary vola betsaka,..




Ny zavatra tsapanay raha mikasika ireo vehivavy, dia moramora kokoa ho azy ireo ny mitantara ireo zavatra ananany, ireo asa sahaniny, fa manano sarotra ho azy ireo kosa ny mamoaka izay mba nofinofiny …. Milaza izy ireo fa tsy manana fotoana hanaovana zavatra hafa. Ireo izay mpikambana ao anaty fikambanana kosa mifanohitra amin’izany no ambarany, manindry mafy ny maha-zava-dehibe ny mivondrona ao anaty fikambanana izy ireo, ny tokony hananan’ny fikambanana asa iombonana mba ifanampiana. Efa ho 3 taona moa izany no nijoroan’io fikambanana io, izay tarihin’ny vadin’ny Ben’ny tanàna. Ny fambolen-kazo, ny fiompiana akoho, ireo avy no efa asa efa nataon’ireo vehivavy mpikambana ireo. Ankoatr’izay dia manana tetik’asa hafa izy ireo toy ny fambolena ovy atao voly avotra. Hatramin’izao aloha dia samy manao any amin’ny taniny avy ireo vehivavy fa tsy mbola misy ny asa iombonana.  
Avy eo dia niroso tamin’ny ady hevitra ny rehetra, ahoana no anatanterahana ireo nofinofy ireo? Ny valin-tenin’izy rehetra dia nirona tamin’ny fiasana mafimafy kokoa, sy ny fiompiana kisoa. Maniry koa anefa izy ireo ny hahafantatra teknikam-pambolena vaovao hoan’ny vary ohatra sy mangahazo. Raha ny fahantrana indray no asian-teny, dia namaly ireo vehivavy, fa ny tena sahirana dia ireo izay mikaroka ny hanina hoaniny isan’andro,  « ny hanina androany tadiavina androany, ny rahampitso tadiavina rahampitso », Ireo izay tsy manana omby, tsy manan-tany, tsy manana trano ialofana. Vehivavy 20 amin’ireo 36 tonga nanatrika fivoriana tao no  mandeha mikarama an-tsaha eo an-toerana ihany na voatery mamonjy tanàna manodidina mba afahany mivelona. 
Taorian’izay, dia noresahan’izy ireo taminay ny tena manahiran-tsaina azy ireo, dia ny fandridram-piterahana izany. Maniry izy ireo ny tsy hiteraka betsaka intsony, eo amin’ny 7 na 8 eo ho eo ny isan’ny zanaky ny tsirairay amin’izy ireo. Raha betsaka loatra mantsy ny ankizy dia tsy ara-dalana intsony ny sakafony so sady tsy araka ny fampianarana azy rehetra. Tao anatin’ny firavoravoana no nanaovana ny ady hevitra no nahaliana ny rehetra izay voaresaka tao sy nahazoan’ny tsirairay fampianarana, ka efa saika nirotsaka ny alina vao nirava ny fivoriana.
Ireo paik’ady entina miaina sy entina miady amin’ny fiainana … 
Nandritra ny fanadihadiana teny anivon’ny tokatrano, dia nohezahan’ ireo olona nohadiadianay ny namaritra ny « fahantrana » araka ny fahitany azy avy. Ramatoakely Emma ohatra, iray amin’ny mpahandron’ireo miaramila dia namaritra, araka ny fahitany azy:



 «  Ireo izay tsy manana tany ambolena, tsy manana vola kirakira 

afahana mividy tany na omby, tsy manana omby, ary ireo izay 


mikarama an-tsaha isan’andro… »  
Hoan-dRamatoa RAZAFINDRASOA Margueritte, ny endrika ivelany isehoan’ny fahantrana hoy izy dia ny fisian’ireo zaza maro be izay lasa vesatra hoan’ny ankohonana. Ny atao hoe mahantra dia ireo izay tsy mba mahita vary isan’andro na mahita ihany fa indray mandeha na in-droa isan’andro, ireo izay tsy mba manana amidy hividianana vary rehefa maitso ahitra, matetika ireo vehivavy efa maty vady sy ireo tovovavy niteraka tsy manambady no tafiditra ao anatin’izany.  
Ny antsoina kosa hoe manankarena ary, dia ireo izay manana omby mihoatry ny roapolo, manana tany azo volena sady manana fahafahana hanampy izany, ireo izay afaka mampiditra mpikarama hanao ny asa an-tsaha, manana trano misy rihana roa, mihinam-bary foana mandritry ny taona no sady mbola afaka mivarotra vary rehefa tonga ny maitso ahitra. 

	Ny omby, sady mariky ny harena no mariky ny … fanajana.


Mirotsaka ho mpikaraman’ireo mpanankarena eo amin’ny fiaraha-monina ireo mahantra. Tsy misy olana aloha ny fifandraisan’izy ireo…

Ny maitso ahitra, izay manomboka ny volana oktobra ka tsy mifarana raha tsy ny volana février, no tena mahasahirana ny olona, ankoatry ny voina nahazo tamin’itytaona ity, dia ny hain-tany izany. Maro ny paik’ady entin’izy ireo miatrika izany, toy ny fikaramana an-tsaha, ny varotra kafé ary ny fiompiana madinika,… 

Ny sasany miompy tantely, ohatra ny ray aman-drenin-dRamatoakely RASOANANDRASANA; mamboly vary koa ry zareo, mangahazo, katsaka, no sady manao fiompiana madinika toy ny kisoa, akoho amam-borona. Vao manomboka io fiompiana tantely io kanefa manatena sahady ry zareo fa ho loharanom-bola tsara izany 

Ingahy RALAIVAO Jean Paul kosa indray dia sady mpamboly no mpanao trano, manao io asa io izy ho famenon’ny fidiram-bolany rehefa tsy dia betsaka loatra ny asa eny an-tsaha. 
Hoan-dRamatoa Marie Rose indray, izay manan-janaka 4, dia mpandrafitra ny vadiny, saingy tsy manao izany raha tsy misy olona mampanao zavatra azy. Manana trano misy rihana roa izy izay misy efitra roa avy isaky ny rihana. Mamboly vary izy, mangahazo, mamboly anana koa izy eny an-tanimbary ataony voly ririnina. 
«  Na dia eo aza izany rehetra izany, dia tsy ampy hohaninay ao anatin’ny taona ny voka-barinay. Tsy maintsy mandrary aho hamenoana izany, ao anatin’ny indray andro dia mety mahavita tsihy iray sy sobika iray na harona aho. Ny olona eto an-tanàna ihany no mividy izany, eo amin’ny 500 ariary ny vidin’ny sobika. Indraindray dia manampy ahy ny zanako vavy »  
Ny fiandrasan’omby koa dia fomba iray hoan’ny tantsaha sasany afahana manankarena. Omby iray isan-taona no karamany izay mitombo isan-taona arakaraky ny fotoana ijanonany miasa na rehefa te-hiala ilay mpikarama. Amin’izay fotoana izay, dia entin’ilay mpikarama manaraka azy ny ombiny, izy ihany avy eo no miandry ny azy no sady manao ny lahasany rehetra. 
Ny hafa dia mifindra-monina noho ny antony samihafa : ny tanora ohatra lasa manohy ny fianarany na any amin’ny CEGn’ny fanjakana na any amin’ny CEG sy Ivonteoram-panofanana teknika ara-pambolena sy fikarakarana tokatranao any Isorana. Misy amin’ireo tantsaha sasny mifindra-monina any Ikalamavony mihitsy mitady karama an-tsaha, manara-potoana ihany nefa io.  
Ohatra amin’izany RANDRIANANTENAINA Jean Paul, izay nandefa ireo zanany lahy ny sy zanany vavy any Isorana. Ry zareo tao amin-dry ry Maompera no nampianatra azy. Manana fahaiza-manao ara-teknikam-pambolena betsaka izy, ka izany no aniriany ny mba anovozan’ireo zanany betsaka noho izay efa hainy mba afahan’izy ireo mamokatra tsaratsara kokoa. Ny zanany vavy kosa anefa maniry ny ho lasa Mpampivelona…  

	Ny voanjo, loharanom-bola iray…


Ny hafa  ohatr’i RAVELOSON honoré, avy any Ifanadiana, dia vao 2 volana monja no nahantongavany teo an-tanàna, dia tonga hitady karama. Raha vao mahangona bebe azony ividianana omby hono izy dia hiverina hamonjy ny tanàna nihaviany.
Ireo fifanomezan-tanana, ireo fanampiana 
Nandritra ny resadresaka nifanaovanay tamin’ny olona ihany koa no mahafantaranay fa efa fomban-tany ao Andriamalama ny valin-tanana isam-pianakaviana. Misy foana koa ny fanampiana hoan’ny asa an-tsaha na rehefa manantanteraka ny « HAOGNA » azon’ireo sahirana sy tena mahantra. Saika ny fianakaviana iray TARIBAHA ihany anefa no mifanao izany.  
Ahitana fifanampiana sy firasaina-kina koa anefa ataon’ireo mponina ireo, indrindra amin’ny fandalovan’ireny loza voajanahary ireny, ohatra ny hain-tany, rehefa misy fahafatesana mitranga, rehefa lava loatra ny maitso ahitra, na mavesatra loatra hoan’ny tsirairay ny fandraisana anjara takiana amin’ny fanatanterahana ireny tetik’asa ireny.  

Ho fanamorana ny fitantanana ny fokontany, dia miara-miasa akaiky amin’ireo filohan’ny Taribaha ireo tompon’andraikitra eo anivon’ny fokontany, ireo lohan’ny Taribaha ary no asain’izy ireo manentana ny irtay tarika aminy amin’ny fandraisana anjara amin’ny asam-pokonolona na ny fanagonana ny latsak’emboka isam-pianakaviana. Manana kariné kely moa ny isan-Taribaha ho fanamarinana ny asa vita. 
Ireo miaramila ZEMA sy LANDRY koa dia nitantara taminay ny fandaminana ao an-tanàna niarahany tamin’ny tompon’andraikitra ao an-toerana, amin’ny lafiny fahandriam-pahalemana mba hisian’ny filaminana eo an-tanàna sy iarovana ny ain’ny mponina. Ireo lehilahy matanjaka rehetra dia tsy maintsy miaraka amin’izy ireo mitandro filaminana. Ireo tovovavy kosa no mikarakara ny fandrahoana sakafo mandritra ny fotoana anatanterahany ny adidiny. 
Hoy indrindra ny sefo ZEMA «  Rehefa misy fanafihana tampoka, dia tsy misy fotoana intsony hikarakarana sakafo, ireo tovovavy ireo no mahandro ny sakafonay. Mba tsy hisian’ny adin’ny mpivady, dia tsy mampiasa afa-tsy mbola mpitovo izahay. » 
RAZAFINDRASOA Émilienne, iray amin’ireo mpahandro, dia nanambara taminay hoe «  Miantoka ny fahandriam-pahaleman’ny tanàna ry zareo, dia adidinay ny manampy azy koa. Efa misy fandaminana amin’ny fandrahoana ny sakafon’izy ireo, mifandimby izahay, samy manana ny anjarany; hatreto aloha dia mbola tsy misy ny olana eo aminay. » 

Ny Fikambanan’ny Ray aman-dRenin’ny mpianatra (FRAM), sy ny fikambanan’ny mpampiasa rano sy ny fikojakojana ny fatsakana, niorina tamin’ny taona 2005 no endriky fikambanana misy eo an-tanàna.   
Ankoatr’izay, dia maromaro ihany ireo fikambanana tsy miankina sy fandaharan’asa miasa ao an-toerana. Ohatra amin’izany tamin’ny fanatsarana ny fotodrafitr’asa ara-tsosialy sy ar-toe-karena ary aram-pahasalamana dia : ny famelomana ny lalantany niarahana tamin’ny TAMPIKRI, fampidirana rano fisotro madio, niarahana tamin’ny Fikambanana VONJY sy ny fandaharan’asa SAHA BETSILEO, fambolen-kazo niarahana tamin’ny ANAE, ary famerenana indray ny fambolena kafé, iarahana amin’ny CNCC. 
Hanana fahafahana ahazo fampahalalam-baovao,

Nandritra ny fanadihadiana isan-tokatrano nataonay, dia tsikaritray fa saika manana vata fandrenesam-peo avokoa ny toka-trano tsirairay ao Andriamalama, izay afahan’izy ireo mihaino vaovao, na dia mikasika ny vidin’ny vokatra fotsiny ary : ny  vary sy mangahazo ohatra, mihaino vaovao an’ireo fiankaviana tsy eo an-toerana ahenoana tsara na ratsy. 
Ramatoa RAZAFINDRAZANAKA Nöeline sy ny ankohonany ohatra dia efa zatra mihaino ny onjam-peo MAMPITA, radiom-paritra, izay mandefa fandaharana miresaka tekinikam-pambolena betsaka, izay azo lazaina fa tena loharanom-baovao tsar.
Ny fihaonana indray mandeha isn-kerin’andro isaky ny tsena any Anjoma Itsara, fokontany iray eo an-toerana, dia afahan’ny fianakaviana mifanakalo vaovao momba ny vidin’entana, ireo fety misy na ho avy : ohatra ny famadihana, ny fora zaza. Ny vadin’ny filohan’ny fokontany ohatra dia mamonjy tsena isaka zoma  sady miantsena no maka entana hoan »ny tsena keliny amidy. Io ihany koa ny fotoana anararaotany afantarany ny vaovao farany.  

	Ny fifamangiana, Ireo fandehandehanana, Mba ahalalana vaovao…


Ankoatr’izany, dia mahazo tsara ny zotram-pifandraisana Orange sy Madacom ao amin’ny kaominina. Afaka niantso tsara nifampiresaka tamin’ny fiankaviana taty Antananarivo izahay tany. Izany no manam-porofo fa efa mivoatra tokoa ny fifandraisana sy ny serasera ao an-toerana… 
Ireo harena : ara-boajanahary sy ny olona… 
Tena manakarena tokoa ny tanànan’Andriamalama raha ireo zava-misy ao aminy no resahina : ireo renirano izay mivarina mamonjy ny reniranon’ny matsiatra, ireo renirano kely madinika manondraka ny tanimbarin’Andriamalama. Ireo ihany koa no notarihana mameno ny siniben-drano sy ireo fatsakana 5 ao Andriamalama. 

	Ireo harena tokony harovana…


Raha ny nambaran’ny filohan’ny fokontany taminay dia azo itarihana toha-drano hakana angovo hampidirana herin’artra hoan’ny tanàna tsara ilay rian-dranon’Andriamalama. Na dia eo aza ilay toha-drano naorina, dia mbola sahirana foana ny olona amin’ny fifehezana ny rano eny an-tanimbary. 
Manana tany malalaka azon’ny omby iraofana tsara koa ny fokontany. Kanefa efa miha-simba izy io noho ny fiverimberenan’ny doro-tanety tato ho ato indrindra ireo ala-kininina. Raha ny fokontany manontolo indray no resahina, dia efa mihamahazo vahana io doro tanety io, izay ny ankabeazany dia avy amin’ny afo  tsy voafehy mandritry ny fanadiovana tanimboly sy ny tavy 

Raha ny fizarana anadraikitra eo amin’ny vehivavy sy ny lehilahy indray no asian-teny, saika mitovy zo ny lahy sy ny vavy ao an-tokatrano. Iarahana manao avokoa ny asa rehetra. Ankoatry ny asa tany, dia tsy misy ny asa natokana hoan’ny lahy fotsiny na ny vavy fotsiny. Samy mandeha mikarama an-tsaha daholo ny mpivady raha ilaina izany. 
Famaranana 
Manana tetik’asa betsaka entina hampandroso ny fokontany ao aminy ny kaominina Ambanivohitra Fanjakana, indrindra ny fokontanin’ny Ranomena sy ny tanànan’Andriamalama manokana. Maniry ary ireo tomponandraikitra ao aminy ny hampitombo ny isan’ireo miaramila ho lasa 6 afahana miantoka tsara ny fahandriam-pahalemana. Irian’izy ireo ihany koa ny hanamboatra ny vala fanaovana vakisin’omby mba afahana manao izany ara-dalana. Irian’izy ireo ihany koa ny hamita ny tranon’ireo miaramila, ilay trano kasaina hatao CSB II, ary mangetaheta koa izy ireo ny hanana CEG eo an-toerana sy indrindra hanohizana ny asa fambolen-kazo.  
Ny famerenana ny fambolena kafé dia heverina fa hampitombo ny haren’ny faritra sy fomba iray hivelaran’ny mponina amin’ny sehatra hafa ankoatry ny vary. Arak’izany dia hampitombo ihany koa ny kitapom-bolan’ny kaominina amin’ny alalan’ny hetra alaina aminy (ristourne). Tohanan’ny CNCC moa io sehatra io sy ny CCS izay manampy ny tantsaha amin’ny alalan’ny fiofanana hanamafisana ny fahaiza-manao amin’ny fambolena kafé. 
Ho fehin’izany rehetra izany, dia tsapanay fa manana harena betsaka azo trandrahina tsara Andriamalama, ireo karazan-javatra mety azo atao loharanom-bola afahana manatsara ny fiainan’ny mponina ao aminy. Mino izahay fa tsy ho sarotra amin’Andriamalama ny hanatanteraka ny nofinofiny, amin’ny alalan’ny fanamafisana ireo fahaiza-manaon’ny mponina ao aminy na eo amin’ny lafiny ara-tekinika fambolena izany, na ara-pandaminana, fanatsarana ny fampianarana ny ankizy sy ny fanabeazana ny tanora, ny fitantanana ara-drariny ireo fotodrafitr’asa efa misy sy kasaina hatao, ny ara-pahasalamana izany; mba afahan’ny miroso any amin’ny fampandrosoana maharitra na eo amin’ny lafiny ara-tsosialy izany na ara-toe-karena.  

	Ireo fianakaviana manana …ny mahantra… ireo ankizy ….ny hoavin’ny Ranomena …


Eto dia tolorana fisaorana manokana ny Ben’ny Tanàna sy ireo Mpanolo-tsaina niaraka taminay, tamin’ny fotoana natokany ho anay, sy ny fotoana nihainoany anay, ireo soso-kevitra nentiny indrindra tamin’ny nisafidianany an’Andriamalama. Fisaorana mitafotafo no atolotray ny mponina tao Andriamalama, ny filohan’ny fokontanin’ny Ranomena, ireo solo-tenan’ny tanàna rehetra tonga tamin’ny fivoriana, ireo zoky olona, ireo olon-dehibe, ny tanora, noho ny fandraisana mahafa-po nasehony anay, ny fahatokisana nomeny anay ; nahafahanay nahafantatra misimisy kokoa ny fiaimpianany izany, ireo nofinofy sy hetahetan’ny tsirairay mba hananany hoavy tsaratsara kokoa. 
TOVANA : IREO MASOTSIVANA MIKASIKA NY FAHANTRANA,  NY FANANAN-KARENA SY IREO TETIKA AMPIASAIN’IREO SAHIRANA HIVELOMANA
Ny masotsivana mikasika ny fahasahiranana :

· Ireo tsy manan - tany
· Ireo tsy manam-bola hividianana tany na omby
· Ireo tsy manana omby
· Ireo zay mandeha mikarama
· Ireo maro anaka
· Ireo tsy mihinam-bary intelo isan’andro
· Ireo tsy manana amidy rehef
a tonga ny fotoam-pahavaratra
· Ireo manano tena sy ireo vehivavy tsy manambady
Ny masotsivana filazana fa manana :

· Ireo mamama omby mihoatra ny 20 

· Ireo manan-tany ary mbola afaka mividy
· Ireo afaka mampiditra mpiasa
· Ireo manana trano misy rihana roa 
· Ireo afaka mihinam-bary mandritra ny taona ary mbola afaka mivarotra rehafa fahavaratra
Ireo tetikady fampiasa ameloman-tena:

· Fikaramana
· Fivarotana mofo sy hanimasaka
· Fivarotana ireo entana filana andavan’andro any amin’ireo tànana manodidina
· Fivarotana kafe voniny
· Fiompiana madinika amidy rehefa fahavaratra 

· Fiompiana tantely
· Fiambenana omby
· Manao Maçon

· Fivarotana anana 

TOVANA : filazalazana mikasika ny tànana 
	Filazalazana mikasika ny tànana : ANDRIAMALAMA

	1. Filazana ankapobeny mikasika ny tànana (toerana, mponina)
	Toerana: Kaominina  Fanjakana, 9 km du chef lieu de la commune

Isan’ny mponina : 3135 ka 1990 lehilahy ary 1145 vehivavy 

Fotodrafitr’asa : sekoly EPP : 1 kat EPC : 1

Eglizy katolika : 1, Fiangonana FLM, Fiangonana Jesosy Mamonjy, REMA

Barazy, siniben-drano, paompy fisotroana rano madio, 

Paositra komandin’ny zandarmaria DAS

5 tsena kely
valam-bakisiny 

	2. Tantara (ireo daty malaza)
	Ny fisian’ny rano mikoriana ambony vato eo akaikin’ny tànana no nanome ny anarana tamin’ny andron’ ny faha-mpanjaka
Izy ny renivohitry ny fokontany hatramin’ny taona 1960

2003 Fidiran’ny fivavahana kristianina sy ireo fivavahana hafa toy ny : EKAR, FLM, REMA, FJM

2004 : Fiaraha-miasa niaraka amin’ny tetikasa SAHA miady amin’ny doro tanety
2005-2006 Haitany 

Fihenan’ny halatr’omby nandritra ny roa taona farany nohon’ny fisian’ny toby miaramila

	3. fandaminana ara-piarahamonina sy ireo andry fampandrosoana misy
	PSDR, SAHA Betsileo,

Kaominina, seecaline, ONG Fiantso arc

CNCC/CCS mikasika ny kafe, TAMPIKRI miaraka amin’ny FID nanao ny làlana
Fikambanana Vonjy, FRAM

Ireo miaramila ao amin’ny  DAS

	4. Fety nentim-paharazana
	Ny fety kristianina rehetra toy ny Noely sy ny Paka, ny famoran-jazalahy, ny famadihana, ny fitokanana trano vao, fety fahatsiarovana ireo maty ka hanaovana tsangambato

	5. Asa hatao ho fampidiram-bola :
	Fanao andavan’andro : vary, katsaka, vomanga, mangahazo, fiompiana madinika toy ny kisoa sy akoho
kaominaly : vomanga, katsaka, vary, mangahazo
Ekonomika : voanjo, tsaramaso, voanjobory, fary, akondro, paraky, voly anana, kafe
 Fiompiana kisoa, omby sy akoho
Varotra enta madinika, toaka gasy,

Fiompiana tantely
Rary, Rafitra, fanaovana maçon
 Varo mandeha isa-tànana

	6. Fomba fanao sy ny netim-paharazana
	Fisian’ny HAOGNA (fifanampiana isam-pianakaviana), andro fady, Fifanampiana sy fifamangiana raha misy fahoriana, Tolon’omby, fety kristianina, fitokanana trano vao, 
Fametrahana TARIBA isam-pianakaviana rehefa misy asam-pokonolona
Natokana ho an’ny zanak’omby ihany ny ronono

	7. Fari-pahalalana hananana ( ireo karazan’olona, araka ny sokajiny)
	Fisian’ny sekoly roa : miankina sy tsy miankina
Fari-pahaizana hatramin’ny T3 ho an’ny lehilahy amin’ny ankapobeny ary ambaratonga voalohany fototra ho an’ny vehivavy , mijanona tsy mianatra ny ankizy vavy rehefa feno 14 taona 

Ireo filazam-baovao sy fampitam-baovao : Fisian’ny telefaonina eo akaiky ao, fisian’ny radio ary mahazo tsara ny Radio Mampita avy any Fianarantsoa, ny fiangonana no mpampita vaovao mikasika ny toeram-piofanana
Ny famonjena ny tsena isaky ny Zoma eny Anjoma Itsara dia efa fifanakalozana vaovao betsaka

	8. Ireo harena voajanahary misy
	Harena voajanahary misy : renirano Matsiatra, ireo renirano kely manodidina, rano fisotro madio, kijana firaofana omby, fambolen-kazo, tanin-jana kafe, omby maroberano ao Andriamalama
olana : Tapaka ilay tetezana mampita mankany amin’ny tseana, haintany nanimba ny voly, ny doro tanety, tsy misy fandriampahalemana satria maro ny halabotry 

Voafehy ny rano 

	9. Ireo sampan-draharaha tsy miankina
	Tonga daholo ireo mpanangom_bokatra tamin’ny fotoana tsy mbola nahatapaka ny tetezana

	10. Hetaheta, tetikasa
	Tetikasan’ny Kaominina : Hopitaly ho tanterahina avy amin’ny famatsiam-bola ACORDS, miaraka amin’ny fandraisana anjara ataon’ny fianakaviana ary ny tokotany dia nomen’ny mpamboly iray
Fanamboarana ny vala tsindrona
Famitana ny tranon’ny miaramila
Fampitomboana ny isan’ny miaramila
Hetaheta ahazo rano fisotro madio amin’ireo tànana hafa
Fiaraha-miasa amin’ny fanamboaran-dalana
Fambolen-kazo
Ny fandriampahalemana
Fanamboarana trano lehibebe kokoa
Omby betsaka kokoa, tany fambolena betsaka kokoa, 

Hianatra ireo teknikam-pambolena vaovao toy ny SRI/SRA (Système de Riziculture Intensive/ Système de Riziculture Améliorée ) Fambolena mangahazo, 

Hanana tsena kely, vata fahita lavitra, solosaina
Mahalala ny mikasika ny fanabezana aizana 
Hampianatra ny ankizy hatrany amin’ny CEG
Fanaovana sompitra iombonana ho an’ny vehivavy
Fametrahana fifandaminana mba ho tafavoaka

	11. Ny fifindra-monina (iza ary oviana)
	Tselika mankany Ikalamavony hikarama
Ireo mpianatra mankany  fanjakana na any  Fianarantsoa na any  Isorana 

	12.Ny tena mahasahirana
	Ireo tena nahavoadona : fahafatesana, orana, ny fahavaratra, ny aretin’ny biby fiompy, , 

Tselika : Betsaka ireo adidy aloa rehefa miaka-bokatra, ( latsaemboka ho an’ny farmasia, hanamboarana ny tetezana, ny aretina, ny rano fisotra..)
Ny fisehony ny hoavy : famokarana kafe haondrana any ampita, SRI, SRA,( Système de Riziculture Intensive/ Système de Riziculture Améliorée ) fambolen-kazo ho an’ny vehivavy, fandaminanana amin’ny fanaovana fikambanana dia mitady tanjona iraisana
Toro hevitra avy amin’ny Ben’ny tànana mikasika ny fitantanana ny vokatra miakatra mba tsy ho lanilany foana amin’ny fotoana fiakarany

	13. Ny azo trandrahina
	KAfe
Rano fisotro madio eo anivon’ny tànana
Mora kokoa ny fandehanana eny an-tsena raha vita ny tetezana
Betsaka ny azo hatao amin’ny fambolena
Fisian’ny DAS mikasika ny fandriampahalemana
Betsaka ny finiavana hifandamina
Betsaka koa ny fanadramana azo atao, ny tetikasa, ny famarotana, 

	14. Sosokevitra
	Avy amin’ny famatsiam-bola FED miaraka amin’ny tetikasa  ACORDS fanamboarana hopitaly 

	15. Fifandraisana amin’ny ivelany
	Isam-pianakaviana : Fahefanan’ny fianakavian’ny Ben’ny tànana amin’ny fitantanana ny kaominina : zaodahiny lehiben’ny fokotany, ny rainy no nanome ny tany hanaovana ny hopitaly, 
Sosialy sy kaominaly :  Fisian’ny fifanampiana amin’ny asa làlana 

Ivelan’ny kaominina : Fandoavana ny latsakemboka ho an’ireo miaramila amin’ireo fokotany rehetra, 

Ny mikasika ny lalàna : Mahery ny fidiran’ny kaominina amin’ny fitantanana ny fokotany

	16. Ireo nifankahita taminay  
	IREO OLOMBOAFIDY NIFANKAHITA TAMINAY :

RAKOTOARIMANANA THOMAS MAIRE DE FANJAKANA

RATOLOJANAHARY JACQUES FRANÇOIS PRESIDENT DU CONSEIL COMMUNAL

RABARISON EMILE CONSEILLER COMMUNAL

ANDRIANJATOVO JEAN CLAUDE EDMOND PRESIDENT DU FOKONTANY
ZEMA  ET LANDRY (MILTAIRES)

IREO FIANAKAVIANA NOTSIDIHINA :

ZAFY ET RABAKOLINIRINA

RAHARY MARIE ROSE

RAKATSY

RAZANADRAFARARISOA ODETTE

RAZAFIARISOA AIMEE

RAMBIASA

RAZAFITSARA

RAVELO

RANRIANANTENAINA JEAN PAUL

RAZAFINDRASOA MARGUERITTE

RALAIVELO DANIEL

RAFARA

RAVAOHITANANDRASANA

RAZAFINDRAZANAKA NOËLINE

RAZAFIMAHATRATRA MARTIAL

RAVELOSON  HONORE

RASOANANDRASANA 

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

